Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Stori y deg morwyn briodas - Mathew 25: 1-13
 "Bryd hynny, pan fydd yr Un nefol yn dod i deyrnasu, bydd yr un fath â deg morwyn briodas yn mynd allan gyda lampau yn y nos i gyfarfod â'r priodfab. 2 Roedd pump ohonyn nhw’n ddwl, a phump yn gall. 3 Aeth y rhai dwl allan heb olew sbâr. 4 Ond roedd y lleill yn ddigon call i fynd ag olew sbâr gyda nhw. 5 Roedd y priodfab yn hir iawn yn cyrraedd, ac felly dyma nhw i gyd yn dechrau pendwmpian a disgyn i gysgu. 6 "Am hanner nos dyma rywun yn gweiddi’n uchel: 'Mae'r priodfab wedi cyrraedd! Dewch allan i'w gyfarfod!'7 "Dyma'r merched yn deffro ac yn goleuo eu lampau eto. 8 Ond meddai’r morynion dwl wrth y rhai call, ‘Rhowch beth o’ch olew chi i ni! Mae'n lampau ni’n diffodd!' 9 "'Na wir,' meddai'r lleill, ‘fydd gan neb ddigon wedyn. Rhaid i chi fynd i brynu peth yn rhywle.'10 "Ond tra oedden nhw allan yn prynu mwy o olew, dyma’r priodfab yn cyrraedd. Aeth y morynion oedd yn barod i mewn i'r wledd briodas gydag e, a dyma'r drws yn cael ei gau. 11 "Yn nes ymlaen cyrhaeddodd y lleill yn ôl, a dyma nhw’n galw, 'Syr! Syr! Agor y drws i ni!'12 "Ond dyma’r priodfab yn ateb, 'Ond dw i ddim yn eich nabod chi!'13 "Gwyliwch eich hunain felly! Dych chi ddim yn gwybod y dyddiad na'r amser o’r dydd pan fydda i’n dod yn ôl.
Pwyslais: Dych chi ddim yn gwybod y dyddiad na'r amser o’r dydd pan fydda i’n dod yn ôl.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint (bydd yn rhaid i chi osod eich enw ac enw lle priodol ar y sleid) a/neu gwahoddiad i briodas, calendr, cloc/oriawr.
.....

Faint ohonoch chi sydd wedi bod mewn priodas? Dw i wedi bod mewn priodas hefyd. Dyma’r gwahoddiad ges i (clic ar y ppt – cofiwch roi’r manylion cywir yn eu lle).  Roedd o’n deimlad cyffrous iawn i agor yr amlen a gweld bod rhywun wedi fy ngwahodd i i briodas. Ar ôl darllen y gwahoddiad y peth nesa wnes i oedd estyn y calendr a gweld os oeddwn i’n gallu mynd. Oeddwn – doedd yna ddim byd ymlaen gen i ar y diwrnod hwnnw. Roedd yr amser aros i’w weld yn hir – ond eto roedd o’n gyffrous. Be dych chi’n meddwl wnes i, i baratoi cyn mynd i’r briodas? (dillad newydd, batri yn y camera ayyb) 

(Clic ar y ppt). Ar ddiwrnod y briodas gwnes i osod y cloc larwm i ganu yn gynnar, gynnar, er mwyn gwneud yn siŵr fy mod i wedi deffro, ymolchi a gwisgo mewn da bryd. Doeddwn i ddim eisiau bod yn hwyr! Wedyn, fues i’n edrych ar fy wats a gwneud yn siŵr fy mod i’n gadael y tŷ yn ddigon buan er mwyn cyrraedd y briodas. Roeddwn i mor gyffrous! Gwnes i wir joio’r briodas – grêt! Digon o fwyd a diod, cacen flasus, cwmni da – ac roeddwn i mor hapus i weld (enw’r pobl/ Gareth ac Angharad) yn priodi. Gwych! 

Tybed sut fyddwn i wedi teimlo petawn i wedi colli’r briodas? 

Yn y Beibl mae Iesu’n dweud stori am 10 merch ifanc oedd yn aros i fynd i briodas. Doedd ganddyn nhw ddim golau trydan ond roedd ganddyn nhw lampau olew (clic ar y ppt). Roedd rhaid rhoi tân ar yr olew, a wedyn byddai’r lamp yn goleuo yn y nos. Roedd 5 o’r merched yn gall iawn – roedden nhw wedi paratoi yn ofalus ac wedi dod ag olew ‘extra’ hefo nhw. Ond, roedd y 5 arall wedi bod braidd yn ddwl, doedden nhw ddim wedi dod ag olew ‘extra’.

Buon nhw’n aros am sbel fawr i’r priodfab – y bachgen oedd am briodi – i gyrraedd. Gorffennodd olew’r 5 merch ddwl, a bu’n rhaid iddyn nhw fynd i chwilio am fwy. Yn anffodus, ar ôl iddyn nhw adael dyma’r priodfab yn cyrraedd! Aeth o a’r 5 merch gall oedd hefo olew dros ben i mewn i’r briodas a chau y drws. Pan ddaeth y 5 ferch ddwl yn ôl roedd hi’n rhy hwyr – chawson nhw ddim mynd i mewn i’r briodas. 

Mae bod yn barod yn bwysig yn tydi? Mae’n rhaid i ni baratoi ymlaen llaw. Os dyn ni’n hwyr byddwn ni’n colli’r bws, neu’n cael stŵr am gyrraedd yr ysgol yn hwyr, neu golli’r trên, neu hyd yn oed fethu rhaglen deledu oedden ni eisiau ei weld. Ond mae’n llawer gwaeth colli priodas a dathliad mawr! O, y siom gafodd y 5 merch ddwl – yn styc tu allan heb unrhyw obaith o gael mynd i mewn i’r wledd. 

Be sy gan hyn i’w wneud hefo ni a Iesu Grist? Mae’r Beibl yn dweud mai’r priodfab ydy Iesu Grist. Mae’r Beibl yn dweud yn bendant y bydd Iesu’n dod yn ôl i’n byd ni rhyw ddydd – ond does neb yn gwybod pryd (clic ar y ppt).

Dych chi ddim yn gwybod y dyddiad na'r amser o’r dydd pan fydda i’n dod yn ôl.
Does na ddim pwrpas sbïo ar y calendr nag edrych ar y wats. Bydd Iesu’n dod yn ôl yn ddirybudd, a dim ond rhai pobl call fydd yn barod amdano fo.  Mae’n bwysig iawn i fod fel y 5 merch call – yn barod ar gyfer y priodfab, yn barod ar gyfer yr amser y daw Iesu Grist yn ôl. Be allwn ni ei wneud i baratoi, a bod yn siŵr ein bod yn barod?

(Gweddïo, credu’n Iesu, darllen ein Beibl, byw bywydau sy’n plesio Duw).

Gweddi

Ein Tad, helpa ni i fod yn bobl sy’n paratoi ymlaen llaw. Helpa ni i fod yn barod ar gyfer yr amser pan ddaw Iesu Grist yn ôl. Helpa ni i gredu’n Iesu, a byw bywyd sy’n ei blesio. Amen.

